
		
			[image: Cuberta]
		

	
		
			Elena Gallego Abad

			Dragal III

			A fraternidade do dragón

			[image: logo_fora_de_xogo.png]

		

		
			

		

	
		
			Un soño extraño

			A sombra do dragón ferido volveuse líquida ao contactar coa escuma que esvaraba das paredes enfeluxadas da vella igrexa, mais o fume do incendio, mesturado coa néboa, agochou o fenómeno paranormal. Por iso, cando a estatua caeu sobre o chan enlamado, ninguén se decatou de que a sombra se remexía, inqueda, baixo a á que se lle desprendeu, esgazada. Logo, ao facerse a noite, o espectro mesturouse coas pantasmas.

			Agora, coas primeiras raiolas dun novo abrente, a sombra do dragón espertou.

			Toc, toc, toc…

			Como acontecía todas as mañás, aqueles golpiños na porta eran a indicación de que xa chegara o momento de erguerse da cama. E xusto tres segundos despois, escoitaríase o eco da voz da nai no corredor.

			—Cariño? Vai espertando, que xa son horas!

			Un tanto desorientada, Mónica remexeuse no leito e procurou o reloxo na mesa de noite. Alí, os díxitos luminosos confirmáronlle o que a súa nai lle advertira.

			—Xa vou! –respondeu, antes de agochar a cabeza baixo o cobertor. Nese momento daría un mundo por dispoñer de cinco minutiños máis, para gozar do gustiño que sentía entre as sabas quentes.

			Como se lle lese o pensamento, a nai bateu de novo cos cotelos na madeira.

			Toc, toc, toc…

			—Veña, Mónica, non me sexas preguiceira!

			A moza soltou a almofada, sentou na beira do leito para espelirse e colgou as pernas na procura das pantuflas. Sentíase cansa e coa mente espesa, como se collese un trancazo. Custáballe respirar, proíanlle os ollos e tiña un estraño gusto na gorxa… Pola pinta, estaba a incubar unha gripe.

			—Xa vou! –murmurou sen forzas.

			A rapaza ergueuse devagar, procurando superar a vertixe. O seguinte sinal de que algo ía mal foron uns desagradables latexos na zona frontal dereita da cabeza.

			«O que me faltaba, poñerme mala xusto antes das vacacións de Semana Santa!», –pensou entón.

			Mónica colleu a bata, unha muda limpa e pechouse no cuarto de baño para darse unha ducha. Loitando contra o mareo que sentía, manipulou as billas ata que a auga acadou a temperatura precisa. Entón mergullouse baixo o chorro e tratou de lembrar que ceara a noite anterior, que tan mal lle sentara. Serían as chulas de cabaza?

			Ao contacto das augas quentes, a brétema que xerou o vapor mesturouse co fume do seu pesadelo. Mentres fregaba o cabelo, agora enlarafuzado en xampú, a rapaza lembrou que aquela noite tivera un soño estraño.

			A primeira visión que se lle veu á cabeza foi a imaxe dun retablo da igrexa de San Pedro ardendo. Ao pechar os ollos case podía sentir a calor das lapas, mentres o rostro policromado dunha das figuras de madeira se enchía de bubóns que logo estoupaban en pequenas labaradas azuis.

			Para arredar o recordo, Mónica abriu a billa da auga fría ata o tope e, ao contacto co líquido elemento, o lume desapareceu.

			—Brrrr.

			Aterecida, a moza saíu da bañeira dando un chouto e, despois de pechar a billa, colleu a toalla que agardaba no colgadoiro. Entón abriu a pequena fiestra de cristais biselados que daba ao interior do patio de luces. A brétema do vapor desapareceu decontado e con ela as lembranzas daquel estraño pesadelo.

			«Menos mal que só se trataba dun soño», pensou Mónica. De existir un inferno nalgures, por forza tiña que ser algo así!

			Toc, toc, toc…

			—Filla, bule ou perderás o autobús!

			As verbas da nai e as raiolas de sol que penetraron entón no cuarto de baño fixérona saír do seu transo e tomar conciencia do lugar en que se atopaba.

			—Si, mamá, xa estou lista!

			Mónica asomouse entón ao reflexo que lle devolveu o espello, temerosa de atopar algún rastro das imaxes oníricas que tanto a perturbaran. Pero non, no vidro só apareceu a faciana dunha moza de cabelo húmido e ollos asustados, que ía chegar tarde á clase como non apurase un pouco!

			Sen tempo para perder co secador, optou por refregar a melena coa toalla e logo recolleuna cunha goma. Despois vestiuse á carreira, entre un zume de laranxa e unha cunca de leite con cacao, roendo un biscoito mentres facía as lazadas das deportivas.

			—Un bico! –despediuse da nai e escapuliuse escaleiras abaixo.

			A rapaza chegou á parada do autobús nun suspiro, a tempo de coller o fumegante vehículo, xa en marcha, antes de que pechase as portas.

			Coma sempre, ocupou un asento nas últimas ringleiras e, xa acomodada a carón dunha das fiestras, pousou a ollada nalgún lugar impreciso do exterior. Mentres o autobús percorría as rúas coñecidas, Mónica tratou de facer memoria.

			Clon… clon… clon… clon… clon… clon… clon…

			O seu pesadelo comezara co son de sete badaladas, diso estaba segura. Sete badaladas do reloxo de San Pedro e moito fume, mesto e con sabor a verniz. Ao principio non conseguía avanzar naqueles recordos afumados. Se pechaba os ollos, as raiolas de sol atravesábanlle as pálpebras. Os vaivéns do autobús tampouco axudaban a acadar a concentración precisa.

			Aínda así, sabedora de que os soños están feitos dunha esencia moi volátil, a moza mergullouse de novo naquela neboeira. Sabía que, se pensaba noutra cousa, había de esquecerse para sempre.

			As imaxes do soño eran moi confusas, mais pareceulle estar deitada no chan da sancristía de San Pedro, gardándose dun incendio declarado no interior da igrexa. Nas mans levaba a caixa de madeira decorada co gravado de Dragal, na que don Xurxo gardara o cristal mestre. Tiña que protexelo, mais non podía moverse nin respirar.

			Un golpe de tose obrigouna a regresar á realidade do autobús en que viaxaba. O recordo era tan vívido que Mónica incluso podía apreciar o cheiro do fume na cazadora que levaba posta.

			A moza sorprendeuse da forza do maxín mais, por sorte, a vida real seguía o seu curso rutineiro. As imaxes que podía ver a través da fiestra do transporte escolar, tinxidas coas cores da primavera, desmentían os seus temores apocalípticos.

			Na beirarrúa, varios cativos camiñaban da man dos seus pais e nais, en dirección á escola. No quiosco da esquina, dúas persoas conversaban mentres mercaban os xornais do día. No interior dun coche detido nun semáforo, unha muller arranxaba o peiteado mirándose no espello retrovisor…

			Máis tranquila, sabéndose preto da fin do seu itinerario, a rapaza concentrouse de novo no pesadelo. Pola tarde, cando fose visitar a Hadrián á súa casa, habería de contarllo con detalle.

			Mónica remexeuse no asento, facendo memoria. O seu amigo tamén formaba parte daquel estraño soño? Si, estaba segura. E tamén don Xurxo. Podía sentilos ao seu carón, entre o fume, porque escoitaba as toses de ambos a través do ruído amortecido dunha serra mecánica. Ía calor, moita calor e, de súpeto, sentiu un contacto frío, o daquel ser con ollada de réptil que xurdiu de ningures.

			—Dragal!

			A moza aferrouse ao cartafol e sufocou o berro que puxaba por saír da súa gorxa. Por sorte, ninguén no autobús se decatara do seu sobresalto.

			Xa estaban chegando ao seu destino. O vehículo detivo a marcha no último semáforo e Mónica recolleu as súas cousas para baixar. Foi entón, ao xirar no cruzamento, cando descubriu que a igrexa de San Pedro fora vítima dun incendio.

			—Pero que demo…

		

	
		
			Lembranzas sorprendentes

			ALMORZAR no leito era un privilexio do que Hadrián só gozara unha vez de pequeno, cando collera o sarampelo. E dende aquela nunca máis… ata agora.

			O rapaz espreguizouse devagar, sentindo cada músculo baixo a pel, un cansazo estraño e moita fame. O recendo do leite con cacao quente chegoulle moito antes de sentir o ruído daqueles pasos no corredor e o estómago deulle un chouto de ledicia.

			—Bos días! Que tal estamos hoxe? –preguntoulle a súa nai, penetrando no cuarto cunha bandexa de comida.

			Dende o leito, o fillo observou como pousaba o almorzo sobre a mesa de noite.

			—Moi ben, mamá. Esta mañá síntome moi ben –mentiu. O certo é que non tiña forzas nin para falar.

			—Tróuxenche algo de comer para que non teñas que baixar á cociña. Non quero que andes ás voltas pola casa ata que te recuperes, que esas escaleiras poden serche moi perigosas.

			Hadrián remexeuse entre as sabas, agardando o aloumiño materno. Coma se aínda fose un meniño, Carme serviulle a cunca de leite con cacao, as galletas e o zume de laranxa que levaba na bandexa.

			—Toma todo o almorzo e despois procura durmir un pouco. O médico dixo que debes descansar.

			O rapaz mollou unha maría no leite.

			—Cando poderei volver ao instituto? Teño que falar con Mónica, para que me pase os apuntes…

			Carme observou cómo o seu fillo deglutía as galletas con ansiedade, case enteiras. Non había xeito de que aprendese a comelas como a xente?

			—Non penses agora nas clases, xa terás tempo cando te recuperes. Despois da Semana Santa, se estás mellor, falaremos de volveres ao instituto.

			O mozo fixou a vista no almanaque pendurado na parede do seu cuarto, no que ía marcando os exames e os días máis sinalados. Na folla do mes de marzo, que era a que tiña á vista, riscara varias datas. Ao reparar nas aspas, Hadrián tivo a sensación de que aquelas xornadas, que dedicaran á procura de Dragal, xa quedaran moi atrás.

			—Despois de Semana Santa… E logo, que día é hoxe, mamá?

			A muller achegouse ao almanaque e arrincou a última folla.

			 —Pois este domingo é o de Ramos… Uf, hai que ver o rápido que pasan os días, xa estamos en abril!

			Sen que a muller o advertise, os ollos de Hadrián escintilaron. O tempo do dragón estaba xa moi preto.

			O rapaz rematou o almorzo bebendo o zume de laranxa que deixara para o final. A textura dos pousos produciulle unha estraña sensación no padal, no que agromaron unhas diminutas escamas. A Dragal non lle gustaba o zume acabado de espremer, constatou reprimindo a náusea.

			Carme recolleu a bandexa e arroupou de novo o convalecente, tapándolle ben o corpo e a faciana até o nariz.

			—Agora marcho a traballar e volverei ao mediodía, para xantar. Prométeme que vas quedar toda a mañá no leito, que tes que poñerte ben!

			Hadrián, cruzando os dedos baixo a roupa, destapou a faciana para devolverlle un sorriso de neno bo.

			—Claro que si, mamá, prométocho!

			A nai saíu do cuarto cargada cos restos do almorzo pero, antes de pechar a porta tras de si, volveuse para facer un último comentario:

			—Por certo, agardo que na miña ausencia non te dediques a rexistrar no meu cuarto. Esa é unha práctica intolerable da que xa te podes esquecer… se non queres ter un problema –advertiulle.

			Hadrián quedou petrificado.

			—Non tes nada que asexar nas miñas cousas, entendido? –seguiu falando a muller–. E se pretendes regresar á biblioteca, debes saber que recuperei a chave e non a volvín gardar no mesmo caixón!

			Ao escoitar as últimas verbas, Hadrián sentiu un arrepío percorréndolle a espiña, e a conciencia de Dragal, aparentemente durmida, cobrou forzas. O dragón buscou unha conexión mental con aquela muller que pretendía afastalo das fontes do coñecemento, mais non puido penetrar no seu pensamento racional.

			Hadrián agardou que os pasos da súa nai se perdesen escaleiras abaixo para erguerse do leito. Entón, ao abrir o armario na procura de roupa que vestir, sentiu un desagradable cheiro ao fume procedente de varias pezas envurulladas na base do moble.

			—Puf, que tufo!

			Sorprendido, o mozo recolleu un pantalón vaqueiro, chisnado nos xeonllos, e un xersei de la, coas mangas chamuscadas e manchado con algún tipo de babas pegañentas.

			Aquela era a mesma muda que puxera para saír da casa e achegarse a San Pedro, o día anterior? Entón…

			Hadrián non lembraba ter deixado alí a súa roupa, e menos naquel estado tan deplorable. Pechou os ollos para concentrarse e entón mergullouse no recuncho de memoria que compartía con Dragal. En cuestión de segundos puido ver as primeiras imaxes dun incendio do que o seu lado humano non tiña conciencia.

			Naquel recordo Hadrián xa non sentía as mans nin tiña pernas. As extremidades do seu corpo recubríranse de escamas para gardarse do lume que ameazaba con traspasar a sólida porta de madeira. Onde estaba?

			O lugar resultáballe coñecido, mais non conseguiu situarse na neboeira de fume. O dragón buscaba algo oculto a rentes do chan. Un corpo humano? Non, dous!

			Axudado de poutas e dentes, o xigantesco réptil arrastrou con coidado aqueles dous seres inermes para poñelos a salvo. Por sorte, don Xurxo e Mónica estaban inconscientes. Logo, o dragón recolleu outros obxectos que Hadrián non puido identificar e gardounos no interior das fauces.

			 O rapaz decatouse de que aquelas imaxes procedían do interior da sancristía de San Pedro, onde se refuxiara con Mónica e con don Xurxo para fuxir do voraz incendio declarado na igrexa.

			Entón, Dragal…

			A consciencia de Hadrián penetrou no hemisferio do cerebro no que o dragón tiña instalado o seu «cuartel xeral», para descubrir o acontecido.

			Sorprendéronlle aquelas imaxes.

			San Pedro ardía e as lapas consumían os santos dos retablos máis próximos ao cancelo da entrada… Mais a calor que o rapaz sentía no seu interior era moito máis viva e salvaxe.

			A metamorfose estaba a consumarse ao mesmo tempo que os dragóns, que alguén colocara no teito da igrexa, desaparecían baixo unha negra capa de feluxe. O poder concentrado durante séculos naquel recinto sagrado estaba a esvaecerse e Dragal puido, por fin, despregar as ás na terra prometida dos seus devanceiros.

			Hadrián sentiu como propia aquela forza inédita e o seu corazón desbocouse de ledicia. A través dun enorme burato aberto no teito, chovía a escuma que os bombeiros introducían no edificio para tratar de conter o avance do lume. Se tiña algunha intención de abandonar San Pedro e poñer a salvo aqueles dous humanos que estaban a asfixiarse na sancristía, este podía ser un bo momento.

			Cando o dragón remontou o voo e saíu do edificio, parte do teitume da igrexa veuse abaixo, caendo sobre as últimas ringleiras de asentos. Hadrián case podía sentir na faciana o aire puro do exterior, máis puro segundo ían collendo altura e se afastaban do lugar do incendio. A vertixe obrigouno entón a pechar os ollos e sentar no chan, un tanto mareado por aquela viaxe a través da mente do seu míster Hyde.

			A voz de Dragal sorprendeuno.

			—Non te preocupes polos teus amigos. Deixei a cadaquén na súa casa, sans e salvos para cando os precisemos de novo.

			O rapaz respirou aliviado, mais non deixaría de remoer naquelas verbas durante un tempo. «Para cando os precisemos… para que?»

			Decidido a coñecer o acontecido a través dos seus propios ollos, Hadrián regresou ao armario e procurou unha muda limpa que poñer para achegarse á vila. Xa listo para saír á rúa, o mozo recolleu as únicas probas da súa presenza no lugar do incendio.

			Mentres metía aquelas pezas na lavadora, agradeceu o detalle de Dragal de conservarlle a roupa. Ao transformarse en dragón, era nun lastre innecesario do que tiña que prescindir.

			E os calzóns? Ben, tiña que pasar por unha tenda e mercar uns novos, antes de que a nai se decatase da desaparición de varias pezas de roupa interior do seu fillo e comezase a sospeitar cousas raras.

		

	
		
			Visións da Apocalipse

			DENDE o seu asento no autobús, Mónica observou a fachada de San Pedro sen dar creto á realidade que ían os seus ollos. O aspecto da igrexa queimada superaba o peor dos seus pesadelos.

			A través da porta rebentada era posible intuír o alcance da destrución. Unha boa parte do teito viñérase abaixo, caendo sobre as últimas ringleiras de asentos. No pórtico, os chisnados santos choraban bágoas de feluxe coas mans abertas en sinal de pregaria.

			A rapaza abandonou o transporte, que estacionou no seu lugar de costume, e achegouse ao edificio en dúas alancadas. No lugar, un grupo de xubilados facía cábalas sobre a orixe do incendio e os custos da restauración.

			—Dígoche que prenderon as candeas no manto da Virxe. Xa llo advertira eu a don Xurxo en máis dunha ocasión, que había de ter moito coidado desas cousas! –lamentaba un home de idade indefinida, sen deixar de voltear unha pucha negra que levaba nas mans.

			—A Virxe do Carme sempre tivo aos pés os mesmos candelabros e nunca tal acontecera! –replicoulle outro vello, sentado nunha cadeira encartable–. Eu coido que máis ben puido ser un fallo da instalación eléctrica!

			Un terceiro home, engurrado coma unha uva pasa, terzou na discusión.

			—Pero que dis, Alberte? Iso son parvadas! A instalación eléctrica da igrexa érache ben boa, que lla puxemos o meu cuñado Manolo e mais eu… E xa daquela custou trinta mil pesetas! Non, é evidente que o incendio foi cousa dun lóstrego. Fíxate na fachada, o raio penetrou polo rosetón e, ao saír polo portón, botou abaixo o cancelo. Aí o tes!

			Mónica pasou a carón dos homes, que seguiron ás voltas coas súas especulacións e, facendo oídos xordos ao timbre que marcaba o inicio das clases no instituto, encamiñouse á reitoral.

			—Don Xurxo! Está vostede na casa? –berrou petando na porta, mentres facía soar o timbre.

			Pero ninguén abriu nin respondeu.

			—Don Xurxo! Por favor! –chamou varias veces, sen resultado.

			—Non che está, neniña. Marchou a primeira hora para o Bispado… pola cousa do incendio, sabes?

			O rostro de Inocencia, a dona do sancristán, era un poema. A muller tiña a faciana inchada, farta de chorar.

			—Que pasou? –quixo saber Mónica.

			A vella, engruñada sobre si mesma, encolleu os ombreiros.

			—Ardeunos a igrexa… –murmurou nun salouco.

			A moza sentiu aquela mágoa como propia e apartou a ollada da muller, que non semellaba en condicións de darlle as respostas que precisaba. Logo, seguindo a sombra de San Pedro, cruzou o adro para buscar algunha explicación do acontecido.

			Mónica saltou as cintas da policía, que marcaban un perímetro de protección na contorna da parroquia e, decidida a entrar no edificio, achegouse ao acceso que había no lateral. Alí descubriu que alguén serrara as bisagras, para botar abaixo a sólida porta. Aquela imaxe fíxolle pensar nos ruídos que escoitara no seu pesadelo.

			Entón dubidou. O seu soño só fora iso, un soño… ou non?

			Disposta a descubrilo, a rapaza internouse na igrexa. Cando o fixo, sentiu o penetrante cheiro do verniz queimado, o mesmo olor que a viña perseguindo dende que deixara os brazos de Morfeo.

			—Mi madriña!

			A impresión deixouna sen fala. A luz do sol penetraba a través das fendas do teito, derrubado en parte. O panorama de destrución era equiparable ao dos desastres que botan no telexornal. As raiolas incidían na zona máis próxima á fachada principal, a máis afectada polo lume. A superficie policromada dos retablos de madeira ardera case por completo, deixando á vista as ancoraxes dos seus armazóns.

			Só se salvaran da queima os marcos, decorados con motivos vexetais e cubertos de pan de ouro. Porén, as tallas de virxes e santos foran consumidas polo lume nos seus camaríns. Ao pé das súas bases, de pedra e mármore, as xoias que vestiran as imaxes fusionáranse até formar unhas masas informes.

			A calor do incendio tamén fundira os dous candelabros de prata que había no lugar. Os seus restos, retorcidos, semellaban deseñados por Salvador Dalí.

			Mónica introduciuse no edificio devagar e sorteou os anacos de vidro sementados polo chan. Os retrincos do desaparecido rosetón escintilaban e proxectaban os seus lampos no teito. O fume tinxira a pedra, facendo desaparecer a policromía dos dragóns que ocupaban os nervios da dobre bóveda de cruzaría. As imaxes que durante séculos ilustraran á parroquia sobre o capítulo do Apocalipse, outrora ameazantes, só eran sombras agochadas na escuridade.

			Tamén as imaxes do altar maior estaban tinxidas polo fume, mais a primeira vista non se apreciaban graves danos nos retablos. Por sorte, o lume non afectara directamente aquela zona da igrexa, deixando a salvo o maior dos segredos de San Pedro.

			E a sancristía?

			Conmocionada, Mónica sentou uns minutos na base do altar de pedra. Dende alí podía observar a porta de madeira que pechaba o cuarto, agora entornada e tamén denegrida por efecto do fume. A visión dos estragos da igrexa mesturábase coas brétemas do seu soño, unhas imaxes cada vez mais confusas.

			Que lles acontecera en San Pedro?

			A moza tardou un tempo en atreverse a traspasar a soleira da sancristía. No lugar todo estaba igual que no seu pesadelo. Sobre a mesa atopou unha biblia aberta e varios obxectos litúrxicos. O armario de don Xurxo tiña a porta entornada e Mónica remexeu no seu interior, na procura dalgunha pista do cristal mestre que ela lle devolvera para que o gardase na igrexa. Pero, por moito que buscou, no interior do moble non atopou nin rastro da prezada rocha ígnea.

			Angustiada, probou sorte na vella arca de madeira na que o cura gardaba documentos e outras pertenzas da parroquia. Mais, ao levantar a tapa, descubriu que estaba baleira.

			Baleira?

			Mónica fixou a ollada na tea de cadros que forraba o fondo do caixón, mentres trataba de asimilar o acontecido. O incendio de San Pedro non fora un simple pesadelo. O lume danara a estrutura do templo medieval e este feito, xunto coa desaparición do cristal mestre, podía ter consecuencias irreparables.

			—Vaites, mira ti quen está aquí, a chapona en persoa!

			Mónica virouse a escoitar aquela voz, descubrindo con desagrado a presenza de Brais Pereira. Que demo facía alí?

			O mozo non lle deu tempo a reaccionar. Armado cun pau, comezou a bater nos obxectos que don Xurxo tiña sobre a mesa da sancristía, tirando varios cálices ao chan.

			—Pim, pam… pim, pam… Isto é moi divertido, a que si?

			Mónica enfrontouse ao rapaz para detelo.

			—De que vas, Brais? Ti estás tolo ou que?

			O aludido respondeulle cunha gargallada.

			—A ver se nos decidimos, estou tolo ou son un delincuente? Téñoche eu un bo problema!

			Mónica sentiu os nervios nas tripas. Decididamente, Pereira semellaba estar bastante mal da cabeza.

			—Que queres? –preguntoulle, tratando de ocultar o seu medo.

			Brais acurralou a Mónica contra a parede e pousoulle unha punta do pau no pescozo, que logo lle refregou devagar. A moza sentiu un arrepío.

			—Que qué quero? –o rapaz mirouna con desprezo–. Quero que se descubra o pasadizo que hai baixo o altar desta igrexa e quero que ti e o teu amigo Hadrián, e mais o cabrón do cura, recoñezades publicamente que eu non son un ladrón. E mentres isto non aconteza, seguirei buscando o xeito de que se saiba a verdade, aínda que iso me leve a volver prenderlle lume á igrexa. Si, non me mires así! Este incendio non foi máis que o principio do que vos agarda, porque penso destruírvos a vida aos poucos. Pensa que non teño nada que perder… nin levo présa!

			Incapaz de soster aquela mirada de aceiro, Mónica apartou a vista dos ollos de Brais, pregando un milagre que a liberase daquel rapaz.

			—Eh, vós os dous! Que facedes aquí?

			Vestido cun rechamante uniforme de Protección Civil, un home penetrou na sancristía cun feixe de vasoiras destinadas aos traballos de limpeza da igrexa. Mónica quixo zafarse da presa do seu contrincante, mais este non lle deu oportunidade.

			—Eh, axente, axúdeme! Cachei esta ladroa a roubar no armario! –berrou Brais.

			—Iso é mentira!

			O voluntario achegouse aos adolescentes e obrigou a Pereira a afrouxar a presa.

			—Que demo estás facendo? Deixa estar a rapaza e pónteme fóra. É que non viches que está prohibido penetrar no edificio? E ti, moza, liscando tamén!

			Brais remexeuse incómodo.

			—Non vai chamar á policía? Cacheina roubando! –berrou, sinalando os obxectos que el mesmo guindara polo chan.

			O home torceu o xesto ao ver os cálices ciscados baixo o escritorio.

			—Isto non será cousa vosa…

			Brais saboreou por anticipado o pracer da vitoria.

			—Chámase Mónica Barxas, Mónica a ladroa –cuspiu.

			—Eu non son unha ladroa. Iso é mentira! –saltou ela, indignada–. Fuches ti quen entrou na sancristía co pau e comezaches a bater con todo o que había enriba da mesa!

			No canto de responder á acusación, o adolescente botou unha gargallada.

			—Si home, si! Sigue mentindo e xa verás como che medra o nariz. Ti non es más que unha sucia ladroa mentireira!

			Brais sorriu, seguro de si mesmo. Mónica apertou os puños e os dentes da rabia, tremendo de pés a cabeza. Sen ganas de disputas, o home empuñou unha das vasoiras e sinaloulles a porta de saída.

			—Non quero saber que demo estabades a facer, pero se vos volvo a cachar por aquí avisarei á policía. E falo en serio! –advertiu.

			Brais rosmou entre dentes, sabedor de que o máis prudente era retirarse. Porén, antes de abandonar a sancristía, achegouse a Mónica para darlle unha última mensaxe.

			—Agora xa sabes o que se sente cando te acusan en falso, ladroa. Pero eu descubrirei toda a verdade, xúrocho! –cuspiulle á orella.

		

	
		
			O museo

			A sombra do dragón ferido agochouse baixo a lona do camión, protexéndose da néboa. Incapaz de ver máis aló do seu nariz, o operario que manexaba o guindastre non o percibiu. Limitouse a elevar o palé coa súa voluminosa carga e, con gran dificultade, pousalo directamente sobre o chan. Pero a sombra, líquida, permaneceu no seu lugar.

			Apoiado contra a cancela do almacén, o garda de seguridade esperaba que rematase o labor de descarga para regresar ao acubillo do museo. El tampouco se decatou de que o dragón de pedra deixara atrás a súa sombra.

			—E logo, que traedes aí? –preguntou en canto o gruísta rematou o traballo, asexando baixo a lona que cubría o obxecto, de gran tamaño e sen forma definida.

			O condutor do camión tendeulle o albará para que asinase.

			—Qué vai ser, home, qué vai ser… Pois unha estatua, e ben fea!

			O vixilante colleu o bolígrafo que lle tendía o transportista, estampou un borrancho na documentación sen mirala sequera, e quedou coa copia.

			—Non pensaredes deixala aí, no medio e medio!

			Dende a cima do camión o operario, que xa estaba a espir a funda de traballo, encolleu os ombreiros.

			—Déixea estar onde está, que vaia choio que nos deu a condenada para traela. Nin que estivese viva!

			O garda agardou a que o camión arrincase e desaparecese entre o tráfico da rúa para pechar a cancela. Entón fixo uso do walki-talkie.

			—Señorita Fariñas? A estatua xa chegou ao almacén, pode baixar cando queira.

			Ao recibir aquela chamada, a directora do museo remexeuse na cadeira que ocupaba no seu despacho e freou o impulso de saír correndo na procura do dragón. Porén, abriu o último caixón da mesa, sacou un vello caderno forrado en coiro e fixo o ademán de repasar as súas anotacións.

			 «Tranquilízate, o máis probable é que sexa outra falsa alarma!»

			Iria Fariñas xa peiteaba canas e estaba afeita aos desenganos. Durante os últimos anos, os que levaba á fronte do museo e algún máis, aquela muller metódica e rigorosa utilizara todas as ferramentas ao seu alcance na procura dalgún rastro do último dragón galego. Mais as pistas sobre a súa existencia perdíanse na noite dos tempos. Despois de tanto tempo perseguindo unha lenda, a restauradora xa comezara a pensar que a Orde de Dragal era un conto.

			Pero, agora, a estatua estaba no almacén.

			A única razón que Iria Fariñas tiña para perseguir aquela lenda era a palabra que lle dera ao seu pai no mesmo día do seu pasamento. Reducido á nada absoluta, o moribundo fora capaz de sacarlle a promesa antes de apagarse definitivamente.

			—Se ti non cumpres o meu destino, eu non poderei descansar en paz –dixéralle cun fío de voz e logo finou.

			Iria acariñou o caderno. Naquelas folliñas, ateigadas de delicadas ilustracións, atopábase o compendio de todo o que a súa familia sabía do último dragón galego. Coma apuntamentos de campo dun naturalista, algún dos seus devanceiros fora facendo uns preciosos debuxos, na idea de que algún día haberían de servir de guía aos membros da fraternidade para cumpriren a súa misión.

			A muller buscou directamente a efixie de Dragal. O texto que acompañaba a imaxe apenas ocupaba dous parágrafos, cunha breve descrición da peza e o apuntamento de que a estatua de pedra fora colocada pola Orde sobre a porta dunha igrexa. Nada máis. Nin un nome que identificase o templo, nin unha referencia da súa posición xeográfica para atopalo… Nada!

			A restauradora aspirou o recendo da folla, soñando aquel dragón que ocupaba os seus pensamentos dende que tiña memoria. Coñecía de sempre cada liña, cada trazo de tinta daquel caderno. Toda a súa existencia xirara en torno aos enigmas dos que falaban aquelas páxinas e que, de seren certos os relatos do finado do seu pai, ela estaba chamada a desvelar.

			Atada pola súa promesa, Iria Fariñas levaba máis de media vida na procura dun templo de orixe románica cun dragón de pedra acaroado na fachada. Mais, con tantas igrexas e capelas como hai nas distintas parroquias e lugares de Galicia, aínda non fora quen de atopalo…

			E se non o había?

			Soa naquela procura estéril, a historiadora preguntouse máis dunha vez se a Orde de Dragal existiría. Ata hoxe.

			A noticia do incendio de San Pedro sorprendeuna fronte ao ordenador, navegando por Internet. A información apenas ocupaba unhas liñas dun xornal dixital, pero a potente imaxe levouna a capturar a pantalla.

			A fotografía reproducía a fachada dunha vella igrexa que fora pasto das lapas. As tinxidas figuras do pórtico destacaban sobre a escuma que esvaraba polas tellas da cuberta, cun aspecto grotesco. No primeiro plano, sobre o chan asolagado nun mar de burbullas brancas, a á rota dunha figura de pedra esgazada testemuñaba o alcance da destrución.

			Nunca antes vira a igrexa reproducida na pantalla, pero a directora do museo recoñeceuna axiña… porque aquela efixie enfeluxada era a mesma que alguén debuxara había centos de anos nas vellas láminas que tiña entre mans, estaba segura!

			Iria pousou unha última ollada no seu caderno, agora na páxina ilustrada cun debuxo do medallón do Gran Mestre da Orde de Dragal, antes de decidirse a abandonar a cadeira.

			Devagar, sentindo como lle fallaban os xeonllos, baixou os dous pisos que separaban o seu despacho, no edificio principal, do almacén situado nun inmoble anexo ao pazo. O enorme depósito estaba ateigado de pezas arqueolóxicas pendentes de catalogación, esculturas de todo tipo e cadros que agardaban unha restauración «urxente».

			A directora do museo penetrou na nave por unha porta lateral. Se noutrora maldicira unha e outra vez a burocracia que ano tras ano freaba o proxecto de ampliación do recinto, que a condenaba a gardar todos aqueles tesouros baixo a densa capa de po do esquecemento, hoxe pensou que aquel lugar era perfecto para «esquecer» unha estatua centenaria e descubrir os segredos do dragón durmido no corazón de pedra.

			—A ver, Manolo, que temos aquí? –preguntou, observando o enorme vulto que ocupaba o centro da ateigada estancia.

			O vixilante tendeulle a copia do albará de entrega do «paquete».

			—Outra peza para restaurar. Seica a trouxeron dunha igrexa ardida.

			Iria remexeu na lona que protexía a efixie e desatou as cordas que a fixaban ao palé de madeira, disposta a descubrir a estatua para enfrontarse a ela «cara a cara». Ao retirar o toldo, sorprendeuna unha enorme superficie pétrea tinxida de feluxe.

			—Meu Deus! –foi o único que atinou a dicir.

			A escasos centímetros da súa faciana, unha xigantesca masa informe retorcíase nunha postura imposible. Aquilo non podía ser o seu soñado Dragal!

			Coa axuda do garda, acabou de retirar o toldo que protexía a figura das olladas indiscretas. A primeira vista, os danos eran considerables. A cabeza da estatua tiña unha fenda que rachaba a súa simetría, cruzándolle dende a fronte ao queixo, en diagonal. O dragón tamén perdera unha das súas ás, que Iria imaxinou orixinariamente estendidas. Pensando na súa restauración, alguén colocara aqueles retallos aos pés da efixie, no interior dunha caixa de madeira.

			—Pois si que vai ter choio vostede! –murmurou o empregado, avaliando a deterioración da escultura. Non había que acumular moitos coñecementos na materia para adiviñar que a súa restauración non ía ser sinxela. Aínda que o máis probable fose que, como acontecía con moitas outras pezas acumuladas no recinto, aquel dragón requeimado rematase os seus días nalgún recuncho perdido do almacén.

			A muller afastouse uns metros para observar a estatua en toda a súa dimensión e afacerse á idea dos danos que tiña. A primeira vista, precisaba dunha boa limpeza para eliminar o charrizo. Despois habería que analizar os danos internos ocasionados no sinistro, primeiro polas altas temperaturas e logo durante os traballos de extinción. A rehabilitación non estaría completa sen encolarlle os anacos que se desprenderan e restaurarlle a fenda da faciana. Si, evidentemente tiña moito choio por diante!

			—Dende logo, Manolo, esta estatua precisa dunha intervención urxente, mais non pensaba poñerme con ela precisamente agora –replicou ao cabo dun tempo, facendo o amago de colocarlle a lona de novo.

			Non, Iria non tiña a intención de iniciar a restauración de inmediato, pero en canto rematase a xornada e pechasen o museo…

			Sen decatarse de que o dragón non proxectaba sombra ningunha, o vixilante axudouna a cubrir a estatua, antes de apagar as luces e saíren do almacén.

		

	
		
			O santuario de Cortiñas

			O Cortiñas non puidera durmir en toda a noite, desconcertado polo misterio que rodeaba o incendio de San Pedro.

			A súa presenza no exterior da igrexa, onde quedara con Mónica para recuperar o cristal mestre, fora providencial para evitar a total devastación do edificio. O templo seguía en pé porque o policía alertara os bombeiros e a súa rápida intervención evitou que o desastre fose maior. Mais, extinguido o lume, faltáballe por saber qué acontecera coas tres persoas que distintas testemuñas situaban no lugar. Hadrián, Mónica e don Xurxo estaban dentro da parroquia cando se declarou o incendio, diso estaba seguro, pero cando os equipos de extinción accederon ao interior da igrexa, non atoparon  ninguén.

			Como era posible?

			Os traballos para sufocar o lume remataran ao fío da media noite e, unha vez que os bombeiros abandonaron o lugar, Cortiñas puido inspeccionar a sancristía. O axente buscaba indicios do acontecido e, como especialista da Policía Científica, axiña atopou os rastros que os corpos deixaran ao reptar polo chan.

			O home rexistrou a conciencia, mais aquelas pegadas non aportaban información suficiente do acontecido. Tampouco atopou pistas entre os obxectos litúrxicos e roupas que don Xurxo gardaba no armario mais, ao rebuscar no baúl, o seu instinto advertiulle da presenza duns vellos documentos, nos que talvez houbese algunha pista. Aqueles pergamiños, con información sobre a orixe da igrexa, precisarían dunha completa investigación… na súa casa.

			Cortiñas recolleu todo o contido da arca en dúas enormes bolsas negras, baixo a atenta ollada do ouroboros que tatuaba o seu brazo. A actividade do seu pequeno dragón sorprendéralle nun principio, porque nunca antes se manifestara no interior da igrexa. Ao sentilo rebulir, o cabaleiro sospeitou que o incendio puidera afectar ao equilibrio de forzas que mantiña aquel lugar libre do influxo de Dragal.

			E se o autor do lume pretendía propiciar o seu regreso?

			Xa na casa, o cabaleiro pechouse nun cuartiño no que atesouraba os obxectos que, sobre a Fraternidade do dragón, foran acumulando os seus devanceiros xeración tras xeración. A peza estaba ateigada de vellos libros e manuscritos cheos de anotacións. Sobre o escritorio depositou agora os documentos que collera na sancristía de San Pedro. Baixo a luz dunha lámpada de mesa, Cortiñas dedicou varias horas a estudalos, un por un, na procura de sinais.

			Que buscaba neles? Unha pista sobre o acontecido aquela tarde en San Pedro, un rastro que lle abrise a porta para reunir os cabaleiros do dragón e unha senda para recuperar as claves da Ciencia Secreta das que lle falaran os seus devanceiros.

			Alí había cartas de pagamento datadas na época medieval, que daban fe das cantidades aboadas a distintos canteiros por diferentes obras executadas na igrexa. Había facturas pola compra de materiais tan diversos como candeas, flores ou panos para a parroquia. Atopou capítulos soltos dun vello misal romano e anacos dun breviario rillado dos ratos…

			Despois de botarlles unha primeira ollada, decidiu que aqueles papelorios apenas tiñan valor. Talvez para un museo, pola súa antigüidade, pero non para os dragalianos.

			Cortiñas rematou de revisar os documentos da freguesía e decidiu que naquela morea non había nada de interese para a súa investigación. Ata que reparou nun pergamiño agochado entre as follas soltas dun libro moi antigo, de aspecto amarelado.

			Que documento era aquel?

			O home rescatouno do montón que fixera para botar ao lixo e sentiu que o corazón lle daba un tombo cando conseguiu interpretar o texto desdebuxado polo paso dos séculos.

			Figa mariana. Virxe e man de acibeche.

			Gravado texto latín «Non draco sit mihi dux».

			Encargo cabaleiro francés.

			Pagadas 50 dobras de Castela e 10 floríns de Aragón.

			Sorprendido, o policía revisou o documento varias veces. Se o pergamiño era auténtico… Aquelas liñas manuscritas eran a primeira proba que atopaba da existencia daquel amuleto máxico, que frei Paulo de Misteri describira en documentos da Idade Media como talismán para contrarrestar o poder de Dragal.

			O documento demostraría que, nalgún momento do século XIV, un cabaleiro francés pagara unha fortuna por acadar un fetiche moi especial, deseñado para anular a influencia do dragón sobre o seu posuidor.

			Cortiñas tratou de tranquilizarse. Unha cousa era atopar un pergamiño que testemuñaba a talla da figa e outra moi distinta dar con ela. Transcorridos sete séculos, que posibilidades había de apropiarse do amuleto, se é que aínda existía?

			Case tantas como as que tiña de reunir a Fraternidade, recoñeceu o policía gardando o pergameo. Logo recolleu nunha caixa aqueloutros documentos que lle pareceron máis valiosos e o resto devolveuno ás bolsas de orixe, disposto a desbotalo todo nun contedor de lixo.

